
                                                      Кереш

Телдә җиде саны бик киң таралган: җиде буын, җиде йолдыз, атнаның җиде көне, җиде гомер. Ни өчен җиде соң? Биш, сигез, тугыз түгел? Бу сорауга җавап бирергә безгә элек-электән килгән бер легенда булыша.

Бервакыт  бакчадагы түтәлләр өстенә каргалар орлык чүпләргә төшә. Каравылчы килүгә очып китәләр. Ул каравыл өенә кереп киткәч тә төшмиләр. Каравылчы өйдән чыгып, бакчадан киткәч кенә, яңадан кошлар түтәлләргә төшә. Шуннан соң бакчага ике каравылчы килә. Кошлар тагын очып китә. Кошларны сынап карау өчен аларның берсе китә, ә икенчесе каравыл өендә кала. Ләкин кошлар икенче кешенең дә каравыл өеннән чыгып киткәнен көтәләр. Ул киткәннән соң гына яңадан орлык чүпләргә төшәләр. Шуннан соң өч кеше килә. Каргалар очып китә һәм бакчага өченче кеше киткәч кенә кире төшәләр. Шулай итеп дүрт, биш, алты, җиде кеше килсә дә ялгышмыйлар, ахыргысының чыгып киткәнен көтәләр. Ә инде сигезенче кеше килгәч каргалар ялгыша башлый. Кошлар җидегә кадәр саный белә дип уйлый башлыйлар безнең борынгы бабаларыбыз һәм җиде санын изге сан дип йөртә башлыйлар.

Чыннан да кошлар җидегә кадәр саный беләме соң? Бу сорауга җавап бирергә безгә галимнәр ярдәм итә. Алар төрле тикшерүләр үткәргәннән соң, кошлар гына түгел, хәтта хайваннар да саный белә дигән нәтиҗәгә киләләр. Димәк, чынлап та җиде санын изге сан дип атарга була икән. Мин үземнең фәнни эшемне җиде санына багышлыйм һәм минем өчен изге булган җиде бабам турында язып үтәм.

                                                 Төп өлеш

Мин шәһәр җирендә яшәсәм дә, каникул вакытларында туган авылым Шәрбәнгә кайтам. Авылның хозур табигате, искиткеч гүзәл тирә-ягы, авыл халкының ягымлылыгы һәрвакыт сокландырып тора. Матур җәйге кичләрдә әби-бабам белән сөйләшеп утырырга яратам. Шушы сөйләшүләр вакытында алар миңа авыл тарихы, шушы ук авылда яшәгән туганнар, әби-бабайлар турында сөйлиләр. Бабам бигрәк тә «җиде буын» турында сөйләргә ярата.

Безнең авылыбызның тарихы бик бай. Аксубай районында урнашкан Шәрбән авылы бу. Авыл кайчан барлыкка килгән соң? Бу сорауга җавап бирергә буыннан-буынга, телдән-телгә күчеп килгән бер тарихи риваять ярдәм итә. Ә риваятьләр, мәгълүм булганча, буш җирлектә тумыйлар, төгәл вакыйгаларны үз эченә алып, шулар нәтиҗәсендә туалар.
 Бу тарихи риваятьнең кыскача эчтәлеге менә болайрак:
Болгар дәүләтенең беренче хөкемдарларыннан булган Силки Малик вакытында илне таларга дип килгән явыз урыс илбасарлары белән канкойгач сугыш була. Дошманга каршы чыккан болгарларның гаскәрен Силки Маликнең якыннарыннан булган Ярмәк батыр җитәкли. Сан ягыннан күпкә ким булган болгарлар чигенергә мәҗбүр булалар. Ләкин алар чолганышта калалар.
Газиз ирен һәм аның гаскәрен коткарырга дип, һәр хәлгә әзер булып торучы икенче гаскәрне җитәкләп, Ярмәк батырның хатыны – Сылу Бану бикә,тиз арада сугыш мәйданына килеп кереп, дошманнарны пыр туздыра.  Ләкин бер дошман чатыры янында иренең үле гәүдәсен табып ала. Ярмәк         

батырны, сугыш барган җирдән бераз читтәрәк урнашкан биек һәм зур бер тау башына алып барып, бик олылап күмәләр.Тол калган яшь Сылу Бану ханым иренең кабере өстендә, үзе исән чакта, бу җиргә һәм бу җир тирәсенә бернинди дошман да аяк басмаячагы һәм үзенең дә бер җиргә дә китмәячәге турында ант итә. Берничә атнадан соң Бану ханым үзенең якыннарын, нәсел-ыруын, балаларын, хезмәтчеләрен ияртеп, ире күмелгән зур тау итәгенә, елга буена килеп туктый. Шулай итеп алар анда яшәп калалар. Алар янына башка кешеләр дә тартыла. Башта  бу урынны Кала тау дип атыйлар, аннары Шәһри Бану дип йөртә башлыйлар. Гасырлар үтә, Шәһри Бану атамасы Шәрбән дигән исем белән алмашына. 
Димәк,  бу риваятькә ышансаң, минем яраткан туган авылыма  инде IХ-Х гасырларда ук нигез салынганы билгеле.
Минем беренче бабаларымның берсе дә шушы урынга килеп урнашкан булырга мөмкин. Дөрес, ул вакыттагы бабаларым турында минем хәзерге туганнарым төгәл белмиләр, ләкин җиде буынга кадәр булган бабаларым үзләрен шушы төбәктән чыккан кешеләр дип санаганнар.

Җиденче буын бабам – Сабирбай – шушы Шәрбән авылында туып үскән, игенчелек,терлекчелек белән шөгыльләнгән, бик күп җире, кирпеч заводы, сәүдә нокталары тоткан. Ялланып эшләүче кешеләре күп булган. Ул төзеткән таш кибет җимерекләре әле бүгенге көндә дә авыл читендә саклана
Сабирбайның улы Мәбрәкша бабай әтисе эшен дәвам иткән. Бик күп җирләре булган һәм бу җирләрдә ялланып авыл  халкы эшләгән.  Урта Азиягә, Шәрык илләренә, Чинга(Кытайга), Һиндстанга бара торган Бөек 
Ефәк кәрван юлының бер тармагы Шәрбән авылы аркылы узган.  Мәбракша бабам үстергән ашлык шушы юл белән сәүдәгә алып кителгән.Тамгалары-Каз тәпие булган.
Мәбракша бабамның улы Хаҗи бабам бик күп мал тоткан, басуларда аның көтүләре йөргән. Авылда ул агач мәчет салдырган, ләкин ХIХ гасырның беренче яртысында булган зур янгын вакытында бу мәчет һәм бик күп кешеләрнең хуҗалыклары янган. «Ил кизүе»ннән, ягъни эпидемиядән, авылда бик күп кеше үлгән, авыл ярлыланган. Хаҗи бай үзенең мал-мөлкәтен саклап кала алган. Авыл кешеләренә зур ярдәм иткән.
Хаҗи бабамның 1820нче елда Әхмәтша исемле улы туган.Әхмәтша бабам да әтисе кебек терлекчелек һәм игенчелек белән шөгыльләнгән.Авыл елгасында зур тегермәне булган. Бөтен авыл кешеләре шушы тегермәннән файдаланганнар.

Әхмәтша бабамның 1871 елда Җиһанша исемле улы туган. Җиһанша бабам да әтисе эшен дәвам иткән, игенчелек белән шөгыльләнгән, җир эшкәрткән. Ямьле, матур җәй көннәренең берсендә, кое казыткан вакытта, җир астыннан алтын чүлмәк табып алганнар. Бу чүлмәк хәзерге вакытта Казан шәһәре музейларының берсендә саклана, ләкин кайсында икәнен туганнарым төгәл әйтә алмыйлар.
Җиһанша бабамның биш баласы булган: Ләйлибәдәр, Гөллибәдәр, Газизҗан, Әндәрҗан, Мирзаҗан.

 Ләйлибәдәр туганым Шәрбән авылында яшәгән, биш бала үстергән: Миннигөл, Гүмәр, Кыбра, Гөмен,Мәдинә. Гөллибәдәр туганым яшьли Азиягә чыгып киткән, дүрт баласы булган.

        Газизҗан туганым Шәрбән авылында гомер иткән. Аның байлыкларын талаганнар, өен алганнар, ләкин ул бирешмәгән.Үз көче белән гомер кичергән, сигез бала үстергән. 

Әндәрҗан туганым гарип булган, яшьли үлгән.

Мирзаҗан туганымның ике хатыны, алты баласы булган.

Хәзерге көндә безнең гаилә Җиһаншиннар фамилиясен йөртә. Бу фамилия Җиһанша бабам исеменнән.

Газизҗан бабам 1902нче елда туган.Сигез баласы булган. Бай, мул тормышта яшәгәннәр. Ләкин 1930нчы елларда авылдагы мул тормышлы кешеләрне, байларны, кулак дип атап, мал-мөлкәтләрен алып,Себергә сөргәннәр.Бабам байлыгын Советларга үзе тапшырган, ә йортын талап алганнар. Бабам, борчылса да, сер бирмәгән, үз көченә ышанган. Балаларын аякка бастырырга тырышкан. Алты улы, ике кызы булган Газизҗан бабамның. Ләкин бүгенге көндә бер кызы белән иң кече улы Рәхимҗан бабам гына исәннәр.

Олы улы Мәбрәкҗан сугыш кырларында үлеп калган. Икенче улы Миннеруй окоп казыганда туберкулез чиреннән үлгән. Олы кызы Рәвия хәзер дә исән, ул Хорезмда яши. Үзенең Нурислам, Гали, Миллигөл исемле балалары бар. Кече кызы Зәкиянең унике баласы булган. Галимҗан исемле улы да, Мәбрәкҗан кебек, сугыштан әйләнеп кайтмаган. Дүртенче, бишенче уллары Әмирҗан белән Шәрипҗан агулы бодай ашап үлгәннәр. Иң кече улы Рәхимҗан – минем хәзерге бабам – исән. Аксубайның Шәрбән авылында 

яши, барыбызга да үрнәк һәм терәк булып тора.
Рәхимҗан бабам 1938нче елның икенче февралендә туган. Ул төпчек бала булып дөньяга килгән. Сугыш вакытында кечкенә генә малай булса да, әнисенең ярдәмчесе булган, эшкә өйрәнеп үскән.Хәзерге вакытта исән-сау, Аксубай районының Шәрбән авылында хатыны Дания әбием белән гомер кичерә.
Бабам эштән курыкмаган. Сабыр, көчле рухлы, түзем холыклы кеше. Алты-җиде эштә эшләсә дә зарланмаган, хәзер дә эштән курыкмый. Ул игенче, колхозчы, ат җигүче, балта остасы, механизатор, тракторист, урман каравылчысы булып эшләгән. Балаларын да эшкә өйрәткән. Хәтта безне-оныкларын да эшкә өйрәтә.

Рәхимҗан бабам белән Дания әбием биш бала үстерәләр.Олы уллары - Рафис.Ул минем әтием. Түбән Кама шәһәрендә яши, Шин заводында эшли.Үзенең ике улы бар. Икенче уллары – Радик абый. Ул да Түбән Камада, җылылык электр станциясендә эшли. Өч баласы, бер оныгы бар.Дүртенче балалары – Рәйсә апа. Түбән Кама Шин заводында эшли, ике бала үстерә. Беренче һәм бишенче балалары – Рәзилә апам белән Дамира апам – мәктәпне тәмамлагач, Себердәге Тобольск шәһәренә белем алырга чыгып китәләр.Белем алгач, штукатур-маляр булып эшли башлыйлар. Рәзилә апам кияүгә чыга, ике малай үстерә һәм шушы шәһәрдә яшәп кала.

«Рәхәт булса да торган җир,

Сагындыра Туган ил» -
дигән шигъри юллар юкка гына язылмагандыр. Дамира апам Аксубайны, 

туган авылы Шәрбәнне сагынып, туган якларына кайта. Хәзерге көндә Аксубайда яши, Рәзилә апа кебек штукатур-маляр булып эшли. Ике кызы бар.
                               Буыннар чылбыры
       Айрат (12.01.92)
Рафис (12.11.67)                     Айрат (12.01.92)
                                                 Айнур (02.03.98)
Рәхимҗан (1938)                     Рәзилә(21.11.64)          Дамир(06.01.88)
                                                                                         Руслан(05.03.96)
                                                  Рафис(12.11.67)           Айрат(12.01.92)
                                                                                          Айнур(02.03.98)
                                                  Радик(04.09.69)           Айсылу         Лилия
                                                                                          (27.01)

                                                                                          Ирек(11.04)
                                                                                          Айгөл(22.02)
                                                  Рәйсә (07.01.71)            Рөстәм(02.12.92)
                                                                                           Лилия (09.10.96)
                                                  Дамира(17.08.73)          Язилә(25.08.96)
                                                                                          Әлфис(09.04.02)

Газизҗан(1902)                       Мәбрәкҗан (сугышта үлгән)

(1930нчы елларда

      байлыгын талап алалар)          Миннеруй (окоп казыгында туберкулез 

                                                   белән чирләп үлгән)

                                                 Рәвия(исән, Хорезмда яши)

                                                                                    Нурислам

                                                                                    Гали

                                                                                     Миллигөл

                                                   Зәкия (12 баласы булган)

                                                  Галимҗан(сугышта үлгән)

                                                  Әмирҗан,Шәрипҗан (агулы бодай ашап 

                                                      үлгәннәр)

                                                   Рәхимҗан

Җиһанша(1871)                              Ләйлибәдәр                 Миннигөл

(алтын чүлмәк тапкан,                                                           Гүмәр

фамилиябез аның исеменнән)                                               Кыбра

                                                                                                  Гөмен

                                                                                                  Мәдинә

                                                          Гөллибәдәр(Азиядә яшәгән)

                                                           Газизҗан

                                                          Әндәрҗан(гарип булган, яшьли үлгән)

                                                          Мирзаҗан(ике хатыны булган)      Роза

                                                                                                                       Наилә

                                                                                                                        Рафик

                                                                                                                        Наил

                                                                                                                        Ләмига

                                                                                                                        Рәис

Әхмәтша (1820)

(терлекчелек, игенчелек; тегермән тоткан)

Хаҗи бай  (1783)

(маллар тоткан,терлекчелек; агач мәчет салдырган)

Мәбрәкша (җире күп булган, ул үстергән ашлык кәрван юлы белән сәүдәгә алып кителгән, тамгалары – каз тәпие)
Сабирбай (кирпеч заводы булган, авылда кибет төзеткән, сәүдә нокталары)
Авылга кайткач мин табигатьнең матурлыгы, кешеләрнең ягымлылыгы белән генә сокланмыйм, аларның ял итә белүләренә дә кызыгам. Бәйрәмнәре гөрләп тора. Халык бии, җырлый, шатлана, көлә. Бу минутларда бөтен 

тормыш авырлыклары онытыла.  Төрле татар бәйрәмнәре үткәрелә: Сабан туе, Каз өмәсе, Карга боткасы, Яңгыр боткасы, Нәүрүз, гает, Корбан бәйрәм.

Авыл кырындагы болында «Кызлар каласы» дигән урын бар. Бу урында 
Болгар дәүләте төзелгән вакытларда Ярмәк батырның тол калган хатыны Сылу Бану бикә хатын-кызлар өчен ныгытма төзеткән. Анда хатын-кызларны сугыш серләренә өйрәткәннәр. Шул тирәдәге халыклар белән берлектә алар да үз җирләренең азатлыгы өчен көрәшкә чыкканнар. Бу ныгытма «Кызлар каласы» дип аталган. Хәзерге көндә дә бу урын шул исемне йөртә һәм авыл халкының яраткан урыны булып тора. Авыл бәйрәмнәре, җыеннар, кичке уеннар шушы урында үткәрелә. Яшь егетләр һәм кызлар шушы болында очрашалар, кавышалар. «Туган илдән туйган юк» дигән халык мәкале дә тиккә генә әйтелмәгәндер. Мин дә туган авылым, авылымда яшәгән һәм яши торган туганнарым турында  туктамыйча сөйләргә әзермен.
                                                        Йомгак
Тикшеренү эшемнең ахырында да татар халык мәкален язып үтәм: «Татулыкта бәрәкәт». Чынлап та тату, туганнары белән бергә яшәгән кеше генә үзен бәхетле итеп хис итә ала. Мин дә туганнарым белән сокланып, аларның тату, бердәм, ярдәмләшеп яшәүләренә бик сөенәм һәм үзем дә шуларга охшарга тырышам. Агач тамырсыз яши алмаган кебек, кеше дә үзенең тамырлары турында белмичә, гореф-гадәтләр, туган-тумачалар белән кызыксынмыйча яши алмый
дип уйлыйм мин. 
Бу эшемне язган вакытта да миңа туганнарым бик күп ярдәм күрсәттеләр. Алар үзләре дә кызыксынып мәгълүмат җыештылар. Мин аларга бик рәхмәтлемен. Киләчәктә дә бердәм, тату булуыбызга ышанам һәм моңа бик шатланам. Җиде буын бабамны белүемә бик горурланам. Киләчәктә бу эшне дәвам итәргә уйлыйм. Бабаларны белү, аларның тормышлары белән кызыксыну һәр кешенең изге бурычы дип саныйм мин.

